
Talað orð gildir

Góðir gestir, 
Þegar ég vann hjá Norræna fjárfestingarbankanum kom með mér bankamaður frá Svíþjóð og heimsótti sjö fyrirtæki hér á landi. Þegar við vorum búnir að heimsækja þau sagði hann við mig: Ég er búinn að fara í sjö fyrirtæki og hitta um þrjátíu einstaklinga, allt karlmenn og líklega alla undir 35 ára aldri. Hvar er allt hitt fólkið?  Glöggt er gests augað segir máltækið og ljóst að Svíinn hafði nokkuð til síns máls – hvar var allt hitt fólkið?   Eruði að hoppa um allt á öðrum fæti, nýta aðeins hluta vinnandi fólks?
Öflugt atvinnulíf þrífst á árangri og eins og nú háttar á mörkuðum heimsins og í íslensku atvinnulífi þurfum við að leita allra leiða til að hámarka árangurinn – koma vélinni aftur í gang.

Vikan hófst á heldur niðurdrepandi fréttum – hrun á öllum mörkuðum - stóð í fyrirsögn á forsíðu mbl.is á mánudagsmorgun - og til að skýra málið frekar var birt mynd af niðurlútum ungum fjármálamönnum, keimlíkum á svipuðum aldri í reykingapásu fyrir utan háhýsi - það var fundur í karlaklúbbnum – krísufundur úti á stétt.
Það verður ekki hjá því komist að leiða hugann að því hvort þær ógöngur sem menn hafa ratað í á alþjóðlegum fjármálamörkuðum megi að einhverju leiti rekja til of mikillar einsleitni  – of mikil einsleitni innan fjármálageirans leiddi meðal annars til þeirra þrenginga sem blasa við okkur nú – en þær komu mjög fljótt fram þegar blása tók á móti.  Viðsnúningurinn varð mjög hraður og skellurinn harður. 
Getur verið að við höfum hoppað í gegnum uppsveifluna á öðrum fæti og þrátt fyrir öfluga útrás og alþjóðavæðingu íslensks atvinnulífs séum við orðin úrvinda? Við nýttum að stórum hluta aðeins krafta og hæfileika annars kynsins. Nú er það ekki svo að það hafi engar konur komið við sögu í íslensku athafnalífi á síðustu árum – við eigum fjölmargar frábærar athafnakonur sem eru slyngar í viðskiptum – en karlarnir hafa verið frekir til fjörsins. 

Erlendar rannsóknir hafa sýnt að fyrirtæki tapa á einsleitni en fjölbreytni í rekstri skilar fleiri  krónum, evrum eða dollurum í kassann. Framsækin fyrirtæki hafa áttað sig á að því að fjölbreytt starfslið með ólíkan bakgrunn skilar þeim auknum hagnaði og hjálpar þeim að laða til sín hæft fólk sem tryggir þeim aukna samkeppnishæfni til lengri tíma. Fjölbreytni í rekstri fyrirtækja getur skilað alvöru peningum.  Margbreytileikinn auðgar.

Auka má fjölbreytni verulega í íslensku atvinnulífi og á tímum þegar blæs á móti eiga stjórnendur að nýta tækifærið til að taka til í rekstrinum – leita nýrra leiða til aukinnar hagsældar. Það er klókt af okkur að auka nú fjölbreytni í stjórnum fyrirtækja og í stjórnunarstöðum.    
Þrettán konur eru stjórnarformenn í 120 stærstu fyrirtækjunum en árið 2007 voru þær aðeins þrjár. Árið 2007 voru 71% fyrirtækjanna án konu eða kvenna í stjórn en fyrir árið 2008 er hlutfallið 57% - sem er allt of hátt. 
Nærri sex af hverjum tíu stærstu fyrirtækjanna eru með hreinræktaðar karlastjórnir. Við hvað eru menn hræddir í stjórnarlandi? Það er engu líkara en landamæri hafi verið dregin og til staðar sé einhver menningarþröskuldur sem erfitt er að stíga yfir. Getur verið að karlar líti á konur í stjórnum fyrirtækja dálítið eins og útlendinga?  Þeir hafi starfað með fáum konum, þekki þær ekki og óttist þær þess vegna?  Ég held það geti verið nokkuð til í því. Við þurfum að endurskoða hefðir, venjur, viðhorf og vinnuaðferðir innan fyrirtækja og stofnana. Hrista aðeins upp í kerfinu og prófa að gera hlutina öðruvísi. Hleypa útlendingunum að.
Samtök atvinnulífsins skipa í 24 sæti stjórnarmanna í 9 lífeyrissjóðum. Lífeyrissjóðirnir eru mikilvægt fjárhaslegt afl en í árslok síðasta árs nam hrein eign allra lífeyrissjóðanna í landinu um 1.650 milljörðum króna. Það er gríðarlega mikilvægt fyrir landsmenn að sjóðunum sé stjórnað faglega en Samtök atvinnulífsins hafa viljað auka fjölbreytni stjórnarmanna og rétta hlut kynjanna innan stjórnanna. Árið 2008 voru konur helmingur tilnefndra stjórnarmanna SA og skipa nú konur fjórðung af þeim sætum sem SA skipa í lífeyrissjóðunum. Áfram verður haldið á þessari braut.
Enn er starfaskipting á vinnumarkaði mjög kynbundin og því þarf að breyta en fyrirtæki og stofnanir landsins geta ekki leyft sér að nýta ekki til fulls reynslu og menntun kvenna. Þrátt fyrir að konur séu tiltölulega fáar í stjórnendastöðum stærstu fyrirtækjanna eru þær um helmingur sérfræðinga og meirihluti sérmenntaðs starfsfólks. Um 60% háskólanema á Íslandi eru konur. Menntun og nýsköpun er forsenda aukinnar hagsældar á Íslandi og konurnar hafa tekið forystu á menntasviðinu –það borgar sig að hafa fjölbreytnina að leiðarljósi – það er góður bissness.
Tökum næstu 18 mánuði með  átaki á þessu sviði.  

1. Við eigum í fyrsta lagi markvisst að hvetja til þess að sagt sé frá þeim árangri sem fyrirtæki hafa náð með því að auka fjölbreytni í stjórnendateymum sínum.  Þær sögur og þau fyrirtæki  þurfa að smita útfrá sér. Við sjáum þetta vel í ýmsum kraftmiklum fyrirtækjum.  Ég er sannfærður um að fyrir Sjóvá hefur fjölbreytnin bætt afkomuna og gert okkur hugmyndaríkari.  Þar fullyrði ég að ágætt jafnvægi kynjanna og aldurs í stjórnendahópnum og í stjórnum hafi skilað fyrirtækinu betri árangri. Umræður urðu síður einsleitur og þar með ákvarðanir einnig.
2. Í öðru lagi skulum við fá aftur fram listann frá FKA um konur sem eru tilbúnar til þess að axla ábyrgð og sitja í stjórnum.  Þessi listi, sem birtur var í upphafi ársins, hafði góð áhrif.  Það var ekki lengur haft í flimtingum að konur hikuðu meira, þær konur finndust ekki sem væru reiðubúnar að axla þá miklu ábyrgð sem karlar væru tilbúnir að axla.  Með listanum góða var blásið á þau rök.  Ég prófaði að nota listann og fékk jákvæð svör strax. Síðan var listinn ágætur til þess að víkka netverkið út sem oft er mjög karllægt í stjórnarlandi og til þess að hrista upp í umræðunni – það þurfum við að gera.
3. Þótt við séum búin að tala mikið um jafnréttismálin þá má tala meira um þau – ekki síst væri gaman ef karlmenn tækju þátt í þeirri umræðu.  Það er ennþá svolítið tabú. Nú eru í undirbúningi hugflæðisfundir með breiðum hópi fólks – jafnvel af báðum kynjum - sem mun spyrja þeirrar spurningar hvort við getum staðið öðruvísi að þessari umræðu – á hún að snúast meira um tækifærin sem í meiri fjölbreytni felast fremur en spurningunni um sanngirni þótt hún eigi sannarlega rétt á sér.  SA mun halda áfram öflugu samstarfi við áhugasöm samtök og einstaklinga og reyna að hugsa aðeins út fyrir rammann í þessum efnum.
4. Loks eru tækifæri sem þarf að nýta skynsamlega á næstu mánuðum þegar fyrirtæki þurfa að fara í umbreytingaferli í því árferði sem nú er.   Ég heyri í ýmsum fyrirtækjum að nú þurfi ekki síst óþreyttar stjórnir og fjölbreyttari til að takast  á við erfiðleikana og snúa vörn í sókn.  Það skapast oft tækifæri á samdráttartímum og þau á að nýta. Ekkert væri farsælla en að blanda saman reynsluboltum og nýju fólki í stjórnum margra fyrirtækja til að ná viðsnúningi.  Nú þurfa fyrirtækin, eins og stjórnvöld og seðlabanki, að hugsa út fyrir rammann og þá er skynsamlegt að fá nýja strauma og óþreytta einstaklinga.
Við höfum verið að hoppa á öðrum fæti allt of lengi og það er kominn tími til að staldra við. Karlaklúbbar í rekstri eiga að heyra sögunni til því þegar einsleitnin ræður ríkjum tapa allir. Við skulum því nota báða fæturnar og ganga til móts við nýja tíma – jafnvel hlaupa – því fyrirtæki framtíðarinnar þurfa á okkar besta fólki að halda.
Ég nefndi áðan að karlar hefðu stundum á orði að konur hikuðu meira.  Hik er ekki kynbundið.  

Annars held ég að við hefðum haft gagn af fleiri einstaklingum sem „hikuðu“ við ýmsar ákvarðanir á síðustu tveim til þrem árum.  Nú sjáum við eftir þeim sem „hikuðu“, þeir voru uppnefndir „partíbremsur“ vegna þess að þeir eða þær vildu spyrja fleiri spurninga áður en ákvarðanir voru teknar. Sumir voru settir útí horn!   Hver veit nema að partíbremsurnar eigi nú afturkvæmt í íslenskt viðskiptalíf.  Þær koma ekkert frekar með fjölgun kvenna í áhrifastöðum en meiri líkur eru á því að stjórnir virki sem alvöru partíbremsur ef fjölbreytni í viðhorfum, aldri og kyni fær að njóta sín. 
